
Minisiriw ka lɔgɔkunɲɔgɔnye sigira Wagadugu, Lamusalon tile 29, saan 2026 

Sanyɛlɛmakalo ra, a daminana lɛɛri 9 tuma na, ka laban lɛɛri 13 tɛmɛnin miniti 

31, ni Kapitɛni Iburayimu TARAWORE ka ɲamɔgɔya ye, Faso Ɲamɔgɔba, 

Minisiriw ka ɲɔgɔnye ɲamɔgɔ. 

 

A ye ɲɔgɔnye sigikun  sɛbɛkuluw sɛgɛsɛgɛ ka latigɛliw ta. Ɲɔgɔnyekulu ye 

dalakunnafoniw di, a ye baara ɲamɔgɔya dɔw didi fana ka sɔrɔ  ka sira di jamana 

kɔkan lasigidenyabaara dɔw kɛli ma. 

I.1. SƐNƐ, JIKO,  BƐGƐNMARA ANI MƆNI NAFOLOW  KA 

MINISIRISO TƆGƆ RA  

Ɲɔgɔnyekulu ye sariyaba kelen ta ka ɲasin  Sɛnɛ, jiko, bɛgɛnmara ani mɔni 

nafolow  Minisiriso labɛnni ma. 

Sariyaba nin waleyali bi tugu Guvɛrɛnɛman lakurayali kɔ, min kɛra saan 2025 

ra, sanyɛlɛmakalo tile 12  loon walisa ka saan 2025, sanlabankalo tile 1lɔ ka 

sariyaba n°2025-1545/PF/PRIM ka yɛlɛmalibaw jatiminɛ ka bɛn minisirisow 

labɛncogokura ma.  

Labɛncogokura ye kokuraba nataw niin don :  

-   Sekeretɛriba kankɔrɔsigi baara basigili ; 

- Sɛnɛ baarakɛsira tagabolow ka donɲɔgɔnnali baaraw ni yiriwali kuntagajan 

ɲasigi sekeretɛri basigili ; 

-  Baraka donni sɛnɛ, bɛgɛnmara ni mɔni baaraw ka sekeretariyajɔnjɔn kɔrɔman ka 

baaraw lasinsinni na ni jikow farali y’o ka baaraw kan  ; 

- Jiyɔrɔw bɛɛ lasagolibaara nindonninw, jisaniyanin lasagoli ɲamɔgɔsoba, 

Jiyɔrɔw lasagoli ɲamɔgɔba ni  Jiyɔrɔw ka lɔlibaaraw lasagoli ɲamɔgɔsoba farara 

ɲɔgɔn kan ka kɛ baarada kelen ye, min tɔgɔ ko Jiyɔrɔw lasagoli ni jikow 

ɲamɔgɔsoba ;  

- Sekeretariya jɔnjɔn min bi lakɔlisow  ka jisaniyanin n’o ka yɔrɔsaniyali sɔrɔli 

lasago gwɛlɛya tumaw na latununi k’a ka kɛtaw di  Jamana ka dumukafa latangali 

baarakulu  ka baaraw waleyali sekeretariya ma ; 

- Sigiyɔrɔ n’a lamini latangali ɲamɔgɔsoba ni Yɔrɔw lasaniyali, jinɔgɔw ni 

banakɔtagafɛnw lasagoli ɲamɔgɔsoba farali ɲɔgɔn kan ka kɛ baarada kelen ye 

min tɔgɔ ko Sigiyɔrɔ n’a lamini ni siyɔrɔw lasagoli ɲamɔgɔsoba ;  

- adamaden ka fɛrɛ ni jama ka ninyɔrɔ daganiya sɔrɔɲinibaaraw ani  

nɛɛmayacogo yɛlɛmayɛlɛmacogo ɲamɔgɔsoba  ni Dugudenninw ka sɔrɔw 

buguyali sabatili ɲamɔgɔsoba farali ɲɔgɔn kan ka baaradakura basigi, min ye  

Dugudenninw ka sɔrɔw buguyali sabatili ɲamɔgɔsoba (DEZEPƐRI) ye ; 

- lɔnniɲɨnibaaraw kɛ simansiwka fɛɛrɛbaaradajɔnjɔn basigili Falenfɛn dilanninw 

lasagoli ɲamɔgɔso ra ; 

- marabakuluw ka sɛnɛ, bɛgɛnmara ni mɔni nafolow lasagoli ɲamɔgɔsow ni  

marabakuluw ka jii ani sigiyɔrɔ n’a lamini saniyali ɲamɔgɔsow farara ɲɔgɔn kan 

ka kɛ marabakuluw ka sɛnɛ, jii, bɛgɛnmara ni mɔni nafolow lasagoli 

ɲamɔgɔsobaw ye. O lajɛnni jatiminɛna fana maraba ɲamɔgɔsow ra. 

Sariyaba nin tali sababu fɛ, Sɛnɛ, jiko,  bɛgɛnmara ni mɔni nafolow  Minisiriso 

ka baaraw bina don ɲɔgɔn na ka ɲɛ ani ka labɛn cogokura  ra walisa k’a ka 

baaraw kɛ ka ɲɛ. 

I.2. DUGUKOLO MARADAW  NI SIRAKANTAGAMA BOLIFƐNW 

LASAGOLI MINISIRISO TƆGƆ RA 

 

Ɲɔgɔnyekulu ye kolasesɛbɛ fila (02) sɛgɛsɛgɛ.  

Kolasesɛbɛ fɔlɔ kumana sariyaba bololanin kelen kan, min bi politikitɔnw ni 

Politikibaaradaw latunu. 

Saan 2022 ra, politikitɔn 209 ni Politikibaarada 12 ɲanatɔmɔna tɔgɔtasɛbɛba 

kɔnɔ. Nga, saan 2020, sumanladonkalo tile 22 ka voteli la, politikitɔn ni 

politikibaarada 125 dɔrɔn le ye mɔgɔw sula   voteli kanma olu minw cɛma, 15 le 

ye depite kelen ɲɔgɔn sɔrɔ jamana ka depitebulon na, o min b’a yira ko, minw 

ye tali kɛ voteli la, o kiimɛhakɛ mumɛ ye  49,66% ye. 

O koo nin b’a yira ko politiki nindonnifɛɛrɛ min bi senkan, basigira politikitɔn 

caaman sigili kan, daan ti minw cayahakɛ ra, minw jɛnsɛnnin ti jamana faan bɛɛ 

ra, minw ti Burukina jamanadenw ka laɲinitaw ɲanabɔ fana. Ka fara o kan, a ka 

gwɛlɛ politikitɔnw ni Politikibaaradaw fɛ ka jamanadenw lajɛn  caaman, o min 

b’a yira ko, o ma se k’o ka magwɛntaw dafa ka taga sariyasun ka laɲinita faan 

fɛ. 

A bi se ka fɔ ko, politiki nindonnifɛɛrɛ min tun bi waleyar’an ka jamana kɔnɔ, o 

le kɛra sababu ye ka fasodenw faran ka bɔ ɲɔgɔn na, ka jamanadenw ka 

donɲɔgɔnnasiraw nagasi, ka gwɛlɛya don jamakuluw ka sigiɲɔgɔnya kɛcogora 

ani ka fiɲɛ don jamana ka yiriwali la. O koo kɔrɔsinin ni politikitɔn dɔw ka 

nanmarawalew  kanma,  politikitɔnw ni politikibaaradaw ka baaraw lalɔra kabi 

saan 2022, sumanmɔkalo tile 30 loon. 

O kɔfɛ tuguni, marabakulu jamakululafasalitɔnw ka kumafalen minw kɛra saan 

2023, sumanmɔkalo tile 22, Makɔnɔfanga Depitebulon ka ɲɔgɔnyeba seen fɛ 

politikikow, baaradabaw ni maralibaaraw lakurayali kan, kolasesɛbɛ y’a yira ko, 

jamanadenw tun bi politikitɔnw ni politikibaaradaw latunuli ni politiki 

nindonnifɛɛrɛ lakurayali laɲinina kosɔbɛ. 

A fɔra ka gwɛ ten ko, politiki nindonnifɛɛrɛ min  bi senkan, walifasomarala le 

y’a diyagoyasigi k’a ladon ni walifasomaralikura ye, o min ti bɛn abada n’an ka 

jamana ka jamakow ni lɔnko ni kɔrɔlenkow ye,  o le kɛra fana sababu ye k’an ka 

forobamarali ɲɛya nagasi. 

O le kanma, sisan ka jamana sigicogo min bi Jamana labɛnna cogoyakura ra, 

politikitɔnw ni politikibaaradaw ka baaraw lalɔra pewu walisa ka politiki 

nindonnifɛɛrɛ labɛnni lafisaya ka bɛn sisan ka makoyakow ma. 

O latununi bina kɛ sababu ye ka politiki nindonfɛɛrɛw lasaniya ani ka ɲataga 

forobayɛlɛmalikura ka hakililataw lasinsin. 

Sariyaba nin tali seen fɛ, politikitɔnw ni politikibaaradaw latununa. 

Kolasesɛbɛ filanan ye sariya bololanin kelen ye, min bi saan 2001, 

sumanladonkalo tile  29 ka sariya n°032-2001/AN lasa, o min tun tara ka ɲasin 



                                                                                                                     Sɛbɛɲa 7,  31 kan 
PP-G N°003-2026 du 29 janvier 2026 

Burukina Faso ka Politikitɔnw ni Politikibaaradaw ka sariyasun ma. A ye saan 

2009, funtenibakalo tile 14 ka sariya n°008-2009/AN fana lasa, o min tun tara ka 

ɲasin  Politikitɔnw ni Politikibaaradaw an’o ka vote mankutuwagati ka 

baarakɛnafolo dili ma ka fara saan 2009,  funtenikalo tile 14 ka sariya n°009-

2009/AN kan, min tara ka ɲasin fanga ti politikitɔn minw bolo ka sigisariya ma 

an’a ka yɛlɛmalidonsariya n°2013/AN min tara saan 2013, sanyɛlɛmakalo tile 17 

loon. 

O sariyasɛbɛ nunu le ye Politikitɔnw ni Politikibaaradaw caya, hakilinafamanw 

ni yecogoɲuman ti minw fɛ, jamakuluw ti minw lɔn jamana bɛɛ kɔnɔ, o min ye 

fasodenw ka lannaya tiɲɛ ka taga politikibaaradabaw faan fɛ.  

Ka fara o kan, sariyasɛbɛ nunu waleyali saan caaman tɛmɛninw y’a yira, k’o 

daganin tɛ jamanadenw ka laɲinitajɔnjɔnw, latangali ni baaradaw ka magwɛntaw 

ani Jamana labɛncogokura ka sisan waajibiyakow, jamanadenw ka kelenya 

lasinsinni ani Guvɛrɛnɛman ka musakaw dɔgɔyali ma. 

Ka fara o kan tuguni, Politikitɔnw ni Politikibaaradaw ma se k’o ka magwɛntaw 

dafa ani Guvɛrɛnɛman y’a ka ŋaniya yira ka jamana labɛn cogokura ra minkɛ, 

saan 2022, sumanmɔkalo tile 30 loon na, o ka baaraw lalɔra. 

O koo tɛmɛnin kanma, sariyasɛbɛ nunu lasali ye fɛɛrɛba ye, min ye waajibi ye 

sariyasira labɛnni na, min daganin lo jamako, lɔnko ni kɔrɔlenko ka tiɲɛkow ma. 

A bina kɛ sababu ye ka lakurayalisira bila senkan ka ɲasin politikiko maracogo 

lakurayali ma  Burukina Faso. 

Ɲɔgɔnyekulu sɔnna ka sariya bololanin nin bila ka taga Makɔnɔfanga 

Depitebulon na sɛgɛsɛgɛli kanma.  

I.3. SƆRƆW NI NAFOLOKOW MINISIRISO TƆGƆ RA 

Ɲɔgɔnyekulu ye kolasesɛbɛ tan (10) sɛgɛsɛgɛ. 

Kolasesɛbɛ fɔlɔ ye sariyaba bololanin kelen ye, min bi kuma yiriwali tagabolo 

ka kolawilininw lasagolisariyaba ma, minw bi waleya Burukina Faso.  

Walisa ka foroba nafolokundonw ɲɛya lafisaya jango ka yɛlɛmaliɲuman don , 

dugusenw ka jamakuluw ka ɲanamanya ra, Burukina Faso ka foroba 

nafolokundonw lasagolifɛɛrɛ lakurayara walisa ka yiriwali kolawilininw 

jatiminɛ, olu minw bina waleya foroba nafolokundon kɔrɔmanw nɔɔ na, minw 

ye yiriwali baarabaw ni baarabololaninw ye.  

Sariyaba bololanin nin b’a laɲini ka sariyasiraɲuman, baarakɛfɛnw ni 

lasagolicogoɲumanw bila senkan, minw sababu fɛ Guvɛrɛnɛman ka baaradaw 

bina se ka baara kɛ ka ɲɛ ni foroba nafolokundonw y’o yɛrɛ ma ani k’o lasago 

ɲanaman.  

Kokuraba minw donna sariyaba nin na, olu ye : 

- Guvɛrɛnɛman ka ɲamɔgɔya lasinsinni foroba nafolokundonw  ɲanatɔmɔli, 

o lasagoli, o kɔrɔsili n’o ka tɔnɔw cayali la ; 

- lasagoli baaradabolow cayahakɛ labɛncogoɲuman  ni baarada kelen 

basigili ye, min ka baara bina ɲasin  minisiriso kelen ka yiriwali tagabolo 

ka kolawilininw bɛɛ lasagoli ma ; 

- baaraw kɛli musaka dansigira ka bɛn yiriwali tagabolo ka kolawilininw 

bɛɛ ka musaka mumɛ 5% ma walisa ka wari caaman don nafolokundonw 

ra ;  

- kɔnti dayɛlɛli Guvɛrɛnɛman ka warimuguw marabanki ra walisa ka 

Guvɛrɛnɛman, dɛmɛbagaw ka taga lɔnni ni wari faan fɛ ani wari sɔrɔyɔrɔ 

tɔɔw bɛɛ ka baarakɛnafolow mara, minw ɲasinnin bi yiriwali tagabolo ka 

kolawilininw waleyali ma.  

Sariyaba nin tali sababu fɛ, yiriwali tagabolo ka kolawilinin minw bi waleyara 

Burukina Faso, sariyasira bina sɔrɔ olu la jango ka foroba nafolokundonw lasago 

ka ɲɛ.  

Kolasesɛbɛ filanan ye sariyaba bololanin kelen ye, min bi sira di jango dɔ ka 

fara Guvɛrɛnɛman ka ninyɔrɔ nafolokun donnin kan kɛnyɛrɛyebaarada ƐRI 

BURUKINA ƐSA baaratigiw ka bolomafarawari kɔnɔ ani k’a yɛlɛma ka kɛ 

Guvɛrɛnɛman ka sɔrɔɲinibaarada ye.  

Kabi saan caaman, wariko ni baara gwɛlɛyabaw bi kɛnyɛrɛyebaarada ƐRI 

BURUKINA ƐSA kan, minw ye fiɲɛw don a ka baarakɛsew n’a ka cɛnnafolow 

ra. O gwɛlɛya le kosɔn, Burukina Guvɛrɛnɛman y’a latigɛ ka fɛɛrɛw ta, minw 

bin’a labɛn cogoyakura ra.  

O le kanma, saan 2024, sumanmɔkalo tile 24 loon, Guvɛrɛnɛman y’a laɲini 

kɛnyɛrɛyebaaradatigi dɔ fɛ ko, a k’a ka nafolokun kɛmɛ ni tan ni kelen (111) 

feere ale ma, o min bi bɛn kɛnyɛrɛyebaarada baaratigiw ka bolomafarawari 1% 

ma. O ra, baaratigi nin sɔnna k’a ka nafolokunw feere Guvɛrɛnɛman ma tama 

kelen. O baara kɔfɛ, Burukina Guvɛrɛnɛman dɔrɔn le kɛra sisan 

kɛnyɛrɛyebaarada ƐRI BURUKINA ƐSA ka baaratigi ye, o min ye ƐRI 

BURUKINA yɛlɛma ka kɛ Guvɛrɛnɛman ka sɔrɔɲinibaarada ye.  

Sariyaba nin tali sababu fɛ, nafolokun sanninw bina lasago ka ɲɛ sariyasira kan, 

o bina dɔ ka fara Guvɛrɛnɛman ka ninyɔrɔ nafolokun donnin kan 

kɛnyɛrɛyebaarada ƐRI BURUKINA ƐSA baaratigiw ka bolomafarawari kɔnɔ ka 

bɛn saan 1999, sumanladonkalo tile 16 ka sariya n°025/99/AN ma, min tara ka 

ɲasin Sɔrɔɲinibaaradaw lasagolisariyaba ma, minw ka baarakɛnafolo fanba bi 

Guvɛrɛnɛman walima kominiw bolo.  

Kolasesɛbɛ sabanan ye sariyaba bololanin kelen ye, min bi  Burukina ka 

saratabaara lasagoli baaradabolo basigi, n’a tɔgɔsurun ye « ABEPEYE » ye. 

Jamana ka saratabaara lasagoli baaradabolo (AYƐNIPEYE) ni Jamana ka 

saratabaara ni baarakalan kalansoba (ONƐFU) le farara ɲɔgɔn kan ka Burukina 

ka saratabaara lasagoli baaradabolo (ABEPEYE) basigi. A kɔrɔsira ka ye ko, 

baaradabolo fila nunu ka magwɛtaw ye kelen ye saratabaara ɲinini na, k’o ka 

baara dɔw  fana bɔnin bi ɲɔgɔn ma.  

O baaradabolo nunu farali ɲɔgɔn kan, o bi tugu Guvɛrɛnɛman ka ŋaniya kɔ, ka 

baaradaw labɛn ka ɲɛ cogoyakura ra walisa k’o ɲɛya lafisaya ani k’o ka baaraw 

bɛn Guvɛrɛnɛman ka laɲinitaw ma. A bina kɛ sababu ye jɔnjɔnna ka 

baarakɛnafolow ni baarakɛlaw kafo ka ɲɛ, ka baarakɛsiraw ni baaraw waleyali 

lafisaya ka taga saratabaara, baara sɔrɔli ni baara sɔrɔsiraw kɔrɔsili faan fɛ.  

Sariyaba nin tali sababu fɛ, Burukina ka saratabaara lasagoli baaradabolo bina 

basigi walisa jamana ka baaradaɲuman sɔrɔ, min bi saaratabaaraw sabati 

funangew ni baaraɲinilaw fɛ. 

Kolasesɛbɛ duurunan ɲasinna YIRIWALIFƐƐRƐ ka laɲinita walawalaninw ma, 

min ye saan 2026-2030 ka yiriwali gafebaju ye.  

Walisa ka saan 2018, samiɲakalo tile 27 sariya n°034-2018/AN ka mabɛnw 

waleya ka taga yiriwali ɲamɔgɔyabaaraw kɛli n’o lasagoli faan fɛ, saan du-duuru 

bɛɛ, Burukina Faso ka kan ka yiriwali gafebajuw labɛn, minw bi yiriwali 

kɔnkakɛkow yira ka gwɛ ka bɛn jamana ka yiriwali magwɛnta kuntagajanw ma. 

Saan 2026-2030 ka YIRIWALIFƐƐRƐ ka laɲinita walawalaninw labɛnna ka tugu 

saan tɛmɛninw ka gafebajuw ka hakililata waleyaninw kɔ ani baarakɛsiraw ni 

baarakɛfɛɛrɛ tagabolo minw bi senkan. A bɔju bi sɔrɔ fana Makɔnɔfanga ka saan 

2022, samiɲalabankalo tile 14 sariyasun n’a ka saan 2025, samiɲakalo tile 25 ka 

yɛlɛmalidonsariya ka kɛta sɛbɛnninw kɔnɔ. Bolomalara fana Ɲataga 

forobayɛlɛmalikura (ƐRIPEPE) ka laɲinitaw waleyali tɛmɛsira sugandininw, 

baarakɛsira tagabolow ni  Burukina jamanadenw ka hanminanko yiraninw kan ka  

saan 2026-2030 YIRIWALIFƐƐRƐ ka gafebaju labɛn, jamana ka siniɲasigi 

yiriwalisiraw sɛgɛsɛgɛli (EYƐNIPE) « Burukina 2060 » labɛntuma na. 

Saan 2026-2030 YIRIWALIFƐƐRƐ ka laɲinita ye ka « Burukina Faso kɛ,  

jamana yiriwanin ye, min y’a yɛrɛta, min b’a bolol’a yɛrɛlafɛnw kan ka 

yiriwali kuntagajan basigi min bina jamanadenw bɛɛ wasa». Walisa, o ka kɛ 

tiɲɛko ye, waleyalisiraba naani (04) le ɲanatɔmɔna. Olu ye : 

- Waleyalisiraba 1lɔ « ka latangali, jama ka sigiɲɔgɔnyaɲuman, ni ɲasuma 

lasinsin » ; 

- Waleyalisiraba 2nan « ka jamana labɛn cogokura ra ani k’a maracogo 

lafisaya  » ; 

- Waleyalisiraba 3nan « ka adamaden ka baarakɛse yiriwa » ; 

 

- Waleyalisiraba 4nan « ka lɔliw yiriwa ani ka yɛlɛmaliɲuman kuntagajan 

don sɔrɔw ra k’o  yiriwa ». 

Sariyaba nin tali sababu fɛ, Burukina Faso bina yiriwali gafebajukura sɔrɔ, min 

ye  saan 2026-2030 YIRIWALIFƐƐRƐ ye. 

Kolasesɛbɛ duurunan ye sariyaba bololanin kelen ye, min ɲasinna saan 2026-

2030 YIRIWALIFƐƐRƐ basigili, a ka kɛtaw, a labɛnni, a kɔrɔsili n’a kiimɛli  

labɛnfɛɛrɛ ma.  

Saan 2026-2030 YIRIWALIFƐƐRƐ  ye guvɛrɛnɛmanbaaraw ka gafebajujɔnjɔn 

ye, ka taga sɔrɔw ni jama yiriwali faan fɛ saan duuru (05) nataw kɔnɔ.                   

O yiriwalifɛɛrɛ b’a kɛ waajibi ye baaradaw ka baaraw kɔrɔsili n’o kiimɛli 

labɛnfɛɛrɛɲuman ka bila senkan, o le sariyaba nin labɛnni lawili.  

O fɛɛrɛ nin ka magwɛntajɔnjɔnw ye, ka YIRIWALIFƐƐRƐ waleyali ka 

ɲamɔgɔyabaaraw sɛmɛntiya ani k’o don ɲɔgɔn na ka ɲɛ, k’a kɛ 

forobabaarakɛsiraw ka sebagayaw ɲɛya n’o nafaw ka se ka kɔrɔsi tuma bɛɛ ani  

baarakɛlaw ka se k’o ka kotigiyaw n’o ka  latigɛli taninw ɲafɔ jamanadenw ye. 

Ka fara o kan, forobanafolow bina  se ka lasago hɔɔrɔnya kɔnɔ. 

Sariyaba nin tali sababu fɛ, saan 2026-2030 YIRIWALIFƐƐRƐ basigili, a ka 

kɛtaw, a labɛnni, a kɔrɔsili n’a kiimɛli  labɛnfɛɛrɛ bina kɛ tiɲɛko ye.  

Kolasesɛbɛ wɔɔrɔnan ye sariyaba bololanin ye, min ɲasinna 

Sirakantagamawari sarayɔrɔ lasagoli baarada (AZEPE) basigili ma. 

Sirakantagamawari sarayɔrɔ lasagoli baarada b’a laɲini k’a kɛ  

sirakantagamawari sarayɔrɔ ka forobabaaraw ka se ka waleya sanga ni wagati 

bɛɛ  cogoyaɲumanw kɔnɔ ani ka sirakantagamawari sarayɔrɔ ka baarakɛsew 

lafisaya ni baaradabolo wɛrɛ sigili ye, min ka baaraw maracogo daganin lo. 

Sirakantagamawari sarayɔrɔ lasagoli baarada ka baarakɛtaw ye : 

- sirakantagamawari sarayɔrɔ ka baarakɛfɛɛrɛw lasagoli n’o tɔnɔbɔli ; 

- sirakantagamawariw lajɛnni n’o sarali  ; 

- baara wɛrɛ minw bɛɛ sirinin lo sirakantagamawari sarayɔrɔ ka baara ra, 

Guvɛrɛnɛman ye minw niin don sirakantagamawari sarali baarakunda 

kɔnɔ.  

Sariyaba nin tali sababu fɛ, Sirakantagamawari sarayɔrɔ lasagoli baarada bina se 

ka basigi ka tugu saan 2014, samiɲakalo tile 24 ka sariyaba n°2014-

609/PRES/PM/MEF/MFPTSS ka fɔta kɔ, min tara ka ɲasin Guvɛrɛnɛman 

ka baarada minw ɲasinna jama ka forobakow ma basigili, o lasagoli n’o 

latununi cogoyaw n’a tɛmɛsiraw ma. 

Kolasesɛbɛ wolonwulanan ye sariyaba bololanin kelen ye, min ɲasinna 

Sirakantagamawari sarayɔrɔ lasagoli baarada (AZEPE) sigisariyajɔnjɔnw saratili 

ma.  

Sariyaba nin tali sababu fɛ, Sirakantagamawari sarayɔrɔ lasagoli baarada bina 

sariyasɛbɛw sɔrɔ walisa k’a ka baaraw kɛ ka ɲɛ ka bɛn saan 2014, samiɲakalo 

tile 24 ka sariyaba n°2014-613/PRES/PM/MEF ma, min tara ka ɲasin 

Guvɛrɛnɛman ka forobamarali baaradaw (EPA) sigisariyaba ma. 

Kolasesɛbɛ seeginan ye sariyaba bololanin kelen ye, min bi Burukina ka 

sirakantagamawari jɔnjɔnw dɛmɛnafolo lasagoli baarada latunu. 

O baarada latunuli bi tugu Guvɛrɛnɛman ka laɲinita kɔ, min ye ka 

forobabaaradaw labɛn ka ɲɛ cogoyakura ra ani ka Guvɛrɛnɛman ka baaraw 

latilen. Burukina ka sirakantagamawari jɔnjɔnw dɛmɛnafolo lasagoli baarada ka 

baaraw dira sɔrɔw ni nafolokow Minisiriso ma, sebagayaw dira min ma sisan ka 

ka wariw kafo ka ɲasin siraw lɔli n’o ladonni ma. 

Sariyaba nin tali bi seen fɛ, Burukina ka sirakantagamawari jɔnjɔnw dɛmɛnafolo 

lasagoli baarada latununa. 

Kolasasɛbɛ kɔnɔntɔnan ye sariyaba bololanin kelen ye, min ɲasinna sɔrɔw ni 

nafolokow Minisiriso labɛnni ma. 

O sariyaba nin b’a laɲini ka saan 2024, sumanladonkalo tile 22 ka sariyaba 

n°2024-1457/PRES-TRANS/PM/MEF latilen, o min tun tara ka ɲasin sɔrɔw ni 

nafolokow Minisiriso labɛnni ma walisa k’a bɛn saan 2025, sanyɛlɛmakalo tile 

1lɔ  ka sariyaba n°2025-1545/PF/PRIM ma, o min bi kuma minisirisow labɛnni 

suguya kan, n’a bi jantora fana kojɔnjɔn dɔw ra, minw ye waajibi ye baaradaw 

ka baarakɛcogoɲuman na. 

Sariyaba nin lakurayali bina kɛ sababu ye ka  faba baarada dɔw jatiminɛ ani 

baarada wɛrɛw, minw sirinin b’o minisiriso ra jango ka latilenni dɔw kɛ.   

Sariyaba nin ka kokuraw cɛma, an bi se k’a faamu ko sɔrɔw ni nafolokow 

Minisiriso ka baara minw bi kɛ fangajɛnsɛnni baaradaw ra, olu yɛlɛmana ka kɛ 

sisan marabakuluw ka sɔrɔw ni nafoloko ɲamɔgɔsow ka baaraw ye. 

Latilenniw ni yɛlɛmali minw kɛra, olu ye : 

- dɔ farali jamana ka nafolobaaraw ka kunnafoniw lasagolikulu (SANTIFU) ka 

baaraw kan ; 

-  Guvɛrɛnɛman  ka baaradaw n’a ka baarakɛlaw lafasali kititigɛbolo (AZIYE) 

latununi minisiriso ra, a tara ka di kititigɛkow  lasagoli Minisiriso ma ; 

-  Guvɛrɛnɛman ka baara feeretaw n’a santaw ka kunnafonidisɛbɛ ɲamɔgɔso tɔgɔ 

yɛlɛmali ka kɛ bɔlɔlɔfɛɛrɛkuraw donni Guvɛrɛnɛman ka baara feeretaw n’a santaw  

ra ani  kunnafonidisɛbɛ lasagoli ɲamɔgɔso ye ; 

-   Burukina Faso ka wari bilaninw ni nafolokundonw kɛsi jatiminɛli ; 

-   sirakantagamawari sarayɔrɔ lasagoli baarada (AZEPE)  jatiminɛli ; 

- Burukina ka sɔrɔ ni jama  yiriwalinafolo lasagolibaarada                                            

« Toogo » jatiminɛli. 

 

Sariyaba nin tali sababu fɛ, sɔrɔw ni nafolokow Minisiriso ka baaraw ka 

donɲɔgɔnnaw bina labɛn cogokura  ra walisa a ka se k’a ka baara kɛ ka ɲɛ.  

Kolasesɛbɛ tannan ye sariyaba bololanin kelen ye, min ɲasinna Bobo Julaso 

ka sannakurunboli ni sannakurundilan lɔnniw kalansoba (ISABE) basigili ma. 

Latanganbaliya gwɛlɛya min bi Burukina Faso kan, y’a kɛ waajibi ye, a ka 

jamana dugukolo lafasali n’a latangali sebagayaw labɛn cogoyakura ra tuma bɛɛ.                      

Bobo Julaso ka sannakurunboli ni sannakurundilan lɔnnis kalansoba (ISABE) 

basigili le kɛra jaabiɲuman kuntagajan ye, min bi se ka latangabaliya ni yiriwali 

gwɛlɛyaw ɲanabɔ an ka jamana kɔnɔ. 

 

ISABE bina baara nataw kɛ :  

- sɔrɔdasi sannakurunbaaraw ka kalanbaju, o ka kalanbanbali n’o ka sanfɛkalan ; 

- mɔgɔgwansanw ka sannakurunbaaraw ka kalanbaju, o ka kalanbanbali n’o ka 

sanfɛkalan ; 

- sannakurun baarakunda ka baaralɔnbagaŋanaw n’a ɲamɔgɔw  ka baarakalan ; 

-  dunuɲajamanaw ni ɲɔgɔn cɛ ka baarakɛɲɔgɔnyaw ni baaraw ka donɲɔgɔnnaw 

yiriwali sannakurun baarakunda ni sanfɛkalan ka lɔnniɲinibaaraw ra. 

Sariyaba nin tali sababu fɛ, Bobo Julaso ka sannakurunboli ni sannakurundilan 

lɔnniw kalansoba (ISABE) bina basigi. 

I.4. JAMANA LATANGALI MINISIRISO TƆGƆ RA   

Ɲɔgɔnyekulu ye sariyaba fila (02) ta.  

Sariyaba fɔlɔ bi Jamana Latangali Minisiriso labɛn.  

Sariyaba nin bi tugu Guvɛrɛnɛman lakurayali kɔ, min kɛra saan 2026, 

sanyɛlɛmakalo tile 12 loon walisa ka saan 2025, sanlabankalotile 1lɔ ka sariyaba 

n°2025-1545/PF/PRIM ka fɔtaw labato, min bi kuma minisirisow labɛncogokura 

koo ra.  

O sariyaba b’a laɲini ka Jamana Latangali Minisiriso ka sebagayakuraw jatiminɛ 

ani ka wagayɔrɔw ni kongosogo cɛnnafolow lasagoli kuntagajan ka baaraw di o 

minisiriso ma.  

Kokuraba min donna sariyaba nin na, o ye baaradakuraw dili ye  Jamana 

Latangali Minisiriso ma, i n’a fɔ Birigadi Laabali, marabakulu jiyɔrɔw ni wagaw 

lasagoli ɲamɔgɔsow, Jamana ka kɛnɛ latanganinw lasagoli baarada (OFINAPU) 

ani Jiyɔrɔw ni wagaw  lasagolibaaraw kalanso.  

Sariyaba nin tali sababu fɛ, Jamana Latangali Minisiriso ka baaraw bina don 

ɲɔgɔn na  ka ɲɛ ani ka labɛn cogokura  ra walisa a k’a ka baaraw kɛ ka ɲɛ. 

Sariyaba filanan  ɲasinna Jamana ka polosibaaraw ɲamɔgɔsoba labɛnni n’a ka 

baarakɛcogo ma, min tɔgɔsurun ye « DEZEPEYƐNI » ye.  

Nintɔɔrɔwale ka benkannikura dogoninw kanma, Jamana ka polisibaarada fana 

ye yɛlɛmali don a ka baarakɛcogo ra walisa ka se ka masubako nin kɛlɛ ka ɲɛ ni 

baaradabolokuraw basigili ani baarakɛfɛɛrɛ minw bi senkan labɛncogokura ye.   

O cogo ra, a labɛncogo lakurayali kɛra waajibi ye walisa a ka se k’a ka 

jamanabaaraw kɛ ka ɲɛ min ye jamanadenw n’o ka nafolow latangali, Jamana ka 

baaradaw n’a ka yɛrɛtigiya latangali ani sariyaw ni lasagolisariyaw waleyali ye.  

Sariyaba nin ka kokurabaw ye :  

- DEZEPEYƐNI labɛnni ka tugu baara waleyalisiraba naani (04) kɔ, minw 

ye forobalatangali, kititigɛ sɛgɛsɛgɛliw ka polosi, kunnafoniw ɲinini ni 

forobasariyaw labatoli ye. O waleyalisiraw yɛlɛmana ka kɛ baaradabolow 

ye ;  

- Bolifɛnw lasagoli ɲamɔgɔso basigili walisa ka baaraw ni bolifɛn  gwɛlɛyaw 

ɲanabɔ  ; 

- Jamana ka polisi ka kɔrɔtɔliko ɲanabɔlikulujɔnjɔn sirira ɲamɔgɔsoba ka 

kabinɛ na ; 

- ɲamɔgɔso, baaradabolo ni baara caaman latununa, dɔw fana kafora ɲɔgɔn 

kan.  

Sariyaba nin tali sababu fɛ, Jamana ka polisi bina se k’a ka baaraw kɛ ka ɲɛ.  

I.5. LIZINIBAARA, JAGO NI BOLOLABAARA MINISIRISO TƆGƆ 

RA,  

Ɲɔgɔnyekulu ye sariyaba kelen ta, min bi yɛlɛmali don saan 2023, 

samiɲalabankalo tile 05 ka sariyaba n°2023-1276/PRES-

TRANS/PM/MEDICAPME/MEFP ra, min b’a yira cogoya min na, 

Sɔrɔɲinibaarada minw ka baarakɛnafolo fanba bi Guvɛrɛnɛman walima kominiw 

bolo, Guvɛrɛnɛman ka baaradaw ni sigisariyajɔnjɔn baaradaw ka 

lasagolikulumɔgɔw bi sugandi. 

O yɛlɛmali bina kɛ sababu ye ka nɔgɔyali don lasagolikulumɔgɔw n’o ɲamɔgɔw 

sugandili sariyaw ra. 

Lakuyalijɔnjɔn minw kɛra sariyaba nin na, olu ye : 

- lasagolikulumɔgɔw ka kɔlasegili lasinsinni o ka kɛtaw ni latigɛliw kan   ; 

- danbe donni baarakɛse ra walisa lasagolikulumɔgɔ ka se ka saan 

sababaara  (03) wɛrɛ kɛ a ka saan sababaara filanan laban na ;  

- mɔgɔ minw bi se ka kɛ lasagolikumɔgɔw ye, olu tɔgɔtasɛbɛ  labɛnni ni 

minisirisow ka ɲamɔgɔso ɲamɔgɔw ani kabinɛ ɲamɔgɔw nindonni ye ;  

- forobabaaradaw ni kɛnyɛrɛye baarakunda ka lɔnni sɔrɔninw 

labɛncogoɲuman walisa ka lasagolikulumɔgɔ sugandi  . 

Sariyaba nin tali sababu fɛ, gwɛlɛyaw bina se ka ɲanabɔ ka taga 

lasagolikumɔgɔw sugandili faan fɛ.  

I.6. FASO  LƆLI  MINISIRISO  TƆGƆ  RA 

Ɲɔgɔnyekulu ye sariyaba kelen ta, min bi Faso lɔli Minisiriso labɛn. 

Saan 2026, sanyɛlɛmakalo tile 12 loon  ka sariyaba n° 2026-0006/PF/PRIM  y’a 

latigɛ ka Lɔliw, siradilanw ni Duguw masɔrɔli nɔgɔyali Minisiriso  ni 

Guvɛrɛnɛman lakuraya ni Dugubaw labɛnni ni siyɔrɔw lɔli Minisiriso kafo jango 

ka Faso lɔli Minisiriso basigi. 

O labɛncogokura bi maralibaaraw labɛnni lakurayali kɛ waajibi ye walisa ka dɔ 

fara minisiriso nin ka baarakɛtaw kan.  

Sariyaba nin ka kokurajɔnjɔnw ye : 

- minisiriso labɛnni cogoya kelen na marabakuluw ni marabaw ra ; 

- sɛgɛsɛgɛlibaaraw ni sariyaw labɛnni pereperelatigɛli ka gwɛ ; 

- sekeretɛriba ka kankɔrɔsigi baara basigili. 

 

Sariyaba nin tali sababu fɛ, Faso lɔli Minisiriso ka baaraw bina don ɲɔgɔn na  ka 

ɲɛ ani ka labɛn cogokura  ra walisa a ka se k’a ka baaraw kɛ ka ɲɛ ka bɛn saan 

2025, sanyɛlɛmakalo tile 1lɔ ka sariyaba n°2025-1545/PF/PRIM ma, min tara ka 

ɲasin minisirow labɛnni suguya ma. 

II.1. Sɔrɔw ni nafolokow Minisiri ye kunnafoni fila (02) lase ɲɔgɔnyekulu 

ma:  

- Kunnafoni fɔlɔ ye jatifilɛ kɛ ka ɲasin baara kɛrɛnkɛrɛnninw ma, minw 

kɛra ka taga SONATIRI ka yɔrɔ  labɛnnin ɲumanw  sɛgɛsɛgɛli n’o jaabiw 

kan  Waga 2000 kɔnɔ, o baara minw latigɛra saan 2024 ra, ka daminɛ 

cɔɔcɔɔkalo tile 1lɔ loon ka taga se a tile 29 loon ma ani saan 2025 ra, k’a 

daminɛ samiɲakalo tile 9 loon  ka taga  se a tile 16 loon ma.   

O baara nunu ka magwɛntajɔnjɔn tun ye ka sɛgɛsɛgɛli kɛ yɔrɔw kan, minw sera 

ka labɛn ka ɲa Waga 2000 ani Kɔmusiliga ka SONATIRI yɔrɔ tilanninw na, 

yɔrɔ lakolonw, minw labɛnna walima minw ma labɛn ka ɲa,  walisa ka se k’o 

daa hakɛ cogoya lɔn  

A dakun fɔlɔ kɛra sababu ye  ka yɔrɔ lakolon 2 654 ani yɔrɔ  3 407 minw ma 

labɛn ka ɲa ye. A filanan na, o ye yɔrɔ lakolon 522 lɔn, yɔrɔ 1 184 minw ma 

labɛn ka ɲa ani yɔrɔ 17, minw na mɔgɔ ti se ka taga ka sɛgɛsɛgɛ kɛ. 

O baara nin sababu fɛ, o ye  foto gwɛnin sɔrɔ ka taga yɔrɔladonninw  ani 

yɔrɔlabɛnninw ka cogoya kan, SONATIRI yɔrɔ fila nunu na.  Nafa min sɔrɔra ka 

bɔ o baara nunu na, o ye k’a lɔn,  koo minw tun bi gwɛlɛya kɔnɔ, k’olu lateliya 

walima k’o bɔ o gwɛlɛya kɔnɔ.  

Kunnafoni filanan ye Fasokanubagaw ka dɛmɛwari (ƐFUYƐSIPE) waleyali 

cogoya yira. 

O dɛmɛwari ni cogoya bi wari dontaw lajɛ ani ka musakaw cogoya yira, minw 

sera ka kɛ fɔɔ ka se saan 2025, sanlabankalo tile 31 loon ma. 

K’a ta saan 2025, sanyɛlɛmakalo tile 1lɔ  loon ma ka se sanlabankalo tile 31 ma, 

waridonta minw sɔrɔra ka bɔ faan bɛɛ ra, o bɛnna dɔrɔmɛ 222 242 025 258,3 

sefawari ra,  o min bi kanɲɛ 148,16% ma saan magwɛnta ka sɔrɔta ra n’o tun 

latigɛra ka bɛn dɔrɔmɛ 150 000 000 000  ma sefawari  ra. 

O sebagaya nin b’a yira ko ɲɛtagajɔnjɔn sɔrɔra bari ka kɛɲɛ nin saan 2024 taa 

ye, o wagati kelen nin na dontaw lajɛnnin, tun danna dɔrɔmɛ 175 685 016 862,2 

ma sefawari  ra, o bi 26,50% ɲɛtagali yira.  

O wagati kelen na, musaka kɛninw bɛɛ lajɛnni bɛnna dɔrɔmɛ 276 087 101 992,1 

ma sefawari  ra kasɔrɔ saan 2025 ra, k’a ta sanyɛlɛmakalo ra ka se sanlabankalo 

ma, musaka laɲinininw tun danna dɔrɔmɛ 277 957 028326,3 ma sefawari  ra. O 

kɛnnin layiduw kɛmɛnan bi bɛn 99,33% ma.  

Saan 2025 ka kalosabasaba tilan naani na, wari lajɛnninw tun sera dɔrɔmɛ 

79 638 119 375 ma sefawari  ra, o min tun yɛlɛra ka se 55,85% ka tɛmɛ saan 

kalosabasaba tilan tɛmɛnin taa kan. O ɲɛtaga nin bɔra sɔrɔw ra,  o bi minw di ka 

bɔ Yiriwali damannafolo (ƐFUMUDE) yɔrɔ ra, o min daa sera dɔrɔmɛ 

39 468 063 116,2 ma sefawari  ra, n’o bi bɛn 49,56%  ma wari lajɛnninw na o 

wagati kelen na. 

II.2. Kunnafolijɛnsɛn, lɔnko ni kɔrɔlenko, sekoyirabaara ni ɲadenlɔgɔlɔ 

Minisiri ye kunnafoni kelen lase ɲɔgɔnyekulu ma Saan 2025 ka Marabakuluw 

ka lɔnko ni kɔrɔlenko lɔgɔkunseli (ƐSIYƐRISE) latigɛli kan, ka kɔn Jamana ka 

lɔnko ni kɔrɔlenko lɔgɔkunseli tako 22nan ɲa (ƐSIYƐNISE Bobo 2026)   

O ƐSIYƐRISE nunu latigɛla ka kɛ saan 2025 ra, k’a ta sumanmɔkalo tile 06 ka 

se  sumanladonkalo tile 11 ma Burukina Faso fanba ka lɔnko ni kɔrɔlenko 

marabakulu 14 bɛɛ kɔnɔ ka fara kɔnkanjamana 03 kan ( Kodiwari, Mali ni 

Nizɛri). 

Jatifilɛ min bi se ka kɛ, ƐSIYƐRISE nunu na jɛnkulu 1 874 le y’o yɛrɛ tɔgɔ 

sɛbɛn. Ni sangali kɛra ni saan 2023 taa ye, a bi ye ko dɔ farara jɛnkulu 

nindonninw hakɛ bari saan 2023 ra, o tun bɛnna jɛnkulu 1 654 ma. O ɲɛtaga b’a 

yira ko ɲɔgɔndanw bannin kɔ, jɛnkulu ani sekoyira jɛnkulu 128 (ɲɛnɛgwɛ 

sekoyiraw), sekoyirabaarakɛla 28 (jaa dilan sekoyiraw), masalakulu 112 

(sɛbɛninmasalakulu), ɲɔgɔnganla 49 (tobili sekoyira), farikoloɲanagwɛkɛla 431 

(kɔrɔlen farikoloɲanagwɛ) le sugandira ka tali kɛ jamana ka kunnawoloba ra,  

min bi sɔrɔ sekoyira ani sɛbɛkow ra ƐSIYƐNISE Bobo 2026 seen fɛ. 

Sekoyirabaarakɛla 70 le bina kɔkan jamanadenw nɔɔ minɛ lɔnniya sifaw bɛɛ ra. 

Jamana ka lɔnko ni kɔrɔlenko lɔgɔkunseli tako 22nan latigɛra ka kɛ saan 2026 ra,  

k’a ta funtɛnibakalo tile 25 ka se samiɲadonkalo tile 02 ma, Bobo-Julaso, n’a 

barokun ye « lɔnko ni kɔrɔlenko, funangeya ani sigida danbew yɛlɛmani » 

II.3. Kititigɛkow  lasagoli Minisiri ye kunnafoni lase ɲɔgɔnyekulu ma ka 

ɲasin Jamana ka Makɔnɔfanga depitebulon (AYƐLITE) ka saan 2025 lajɛnba 

latigɛlicogo kan, min bi sigi tuma bɛɛ. 

Ɲinan saan nin kɔnɔ, depitew ye sariya bololanin bisaba ni naani (34) le 

sɛgɛsɛgɛra o ka lajɛnbaw tuma na. O sariya bololanin nunu cɛma, bɛnkan kɛra 

mugan ni naani (24)  kan, kamasɔrɔ a tɔɔw bi senkan. O segira ka sariya fila 

kalan siɲɛ filanan na.  

Depitew ye kunnafoni sɛgɛsɛgɛliw fana kɛ sariyabolibolo mɔgɔw ka kɛwalew 

kan ni ɲiningaliw  keli ye guvɛrɛnɛman fɛ ani kunnafoni ɲinini baaraw. O 

lajɛnba fana seen fɛ, an ka Masacɛ Minisiriɲamɔgɔ ye ɲafɔli dɔ kɛ saan 2025, 

funtenikalo tile 14 loon ka taga jamana lahalaya kan, a ye saan 2026-2028 ka 

Saan caaman ka baarakɛnafolo ni sɔrɔw bololali sɛbɛ labɛnni (DEPEBEPE) fana 

yira 

III. BAARA ƝAMƆGƆYAW DILI 

III.1. YƐRƐKUNBAARAW ƝAMƆGƆYA DILI 

A. DUGUKOLO MARADAW NI SIRAKANTAGAMA BOLIFƐNW 

LASAGOLI MINISIRISO TƆGƆ RA  

- An balimancɛ Sibiri de Isa WEDIRAWOGO, Matirikili 23 593 L, 

Maralibaarada lasagolikɛla, kilasi 2nan, eselɔn 9nan, a kɛra Fɛɛrɛlɔnbaga 

ladilikɛla ye ; 

- An balimancɛ Anburuwazi SOME, Matirikili 28 127 B, Maralibaarada 

lasagolikɛla, kilasi 2nan, eselɔn 9nan, a kɛra Fɛɛrɛlɔnbaga ladilikɛla ye ; 

- An balimancɛ Mahamudu ZANPALIGIRE, Matirikili 215 227 G, 

Sariyalɔnbagaŋana,  kilasi 1lɔ,  eselɔn 7nan, a kɛra Fɛɛrɛlɔnbaga ladilikɛla 

ye. 
 

B.  SƆRƆW NI NAFOLOKOW MINISIRISO TƆGƆ RA 

- An balimanmuso Helɛni Viviyani BANBARA /YAGO, Matirikili 46 

219 V, Nafolow lasagoli ɛnsipɛkitɛri, kilasi 2nan, eselɔn 4nan, a kɛra 

Nafolow lasagoli sɛgɛsɛgɛlikɛla ye Nafolow lasagoli sɛgɛsɛgɛlikɛli 

baaradaba ra ; 

- An balimancɛ Loran BAYALA, Matirikili 53 584 G, Nafolow lasagoli 

ɛnsipɛkitɛri, kilasi 1lɔ, eselɔn 8nan, a kɛra Nafolow lasagoli sɛgɛsɛgɛlikɛla 

ye Nafolow lasagoli sɛgɛsɛgɛlikɛli baaradaba ra ; 

- An balimancɛ Ahamɛdi  ZANPALIGIRE, Matirikili 112 500 P, 

Nafolow lasagoli ɛnsipɛkitɛri, kilasi 1lɔ, eselɔn 6nan, a kɛra Nafolow 

lasagoli sɛgɛsɛgɛlikɛla ye Nafolow lasagoli sɛgɛsɛgɛlikɛli baaradaba ra ; 

- An balimancɛ Zidabu Zefirɛn Mari Kɔnsitantɛn ZURE, Matirikili 97 637 

F, Nafolow lasagoli ɛnsipɛkitɛri, kilasi 1lɔ, eselɔn 8nan, a kɛra Nafolow 

lasagoli sɛgɛsɛgɛlikɛla ye Nafolow lasagoli sɛgɛsɛgɛlikɛli baaradaba ra ; 

- An balimancɛ Mamadu WATARA, Matirikili 59 666 G, Nafolow 

lasagoli ɛnsipɛkitɛri, kilasi 1lɔ, eselɔn 11nan, a kɛra Nafolow lasagoli 

sɛgɛsɛgɛlikɛla ye Nafolow lasagoli sɛgɛsɛgɛlikɛli baaradaba ra ; 

- An balimancɛ Dɛliwɛnde Loran YOGO, Matirikili 111 154 B, 

Nafolobaaraw lasagolikɛla, kilasi 1lɔ, eselɔn 10nan, a kɛra Nafolow lasagoli 

sɛgɛsɛgɛlikɛla ye Nafolow lasagoli sɛgɛsɛgɛlikɛli baaradaba ra ; 

- An balimancɛ Zisitɛn Matiye BADOLO, Matirikili 91 232 H, 

Nafolobaaraw lasagolikɛla, kilasi 2nan, eselɔn 7nan, a kɛra Nafolow lasagoli 

sɛgɛsɛgɛlikɛla ye Nafolow lasagoli sɛgɛsɛgɛlikɛli baaradaba ra ; 

- An balimancɛ Alasani WEDIRAWOGO, Matirikili 37 254 R, Nafolow 

lasagoli ɛnsipɛkitɛri, kilasi 1lɔ, eselɔn 13nan, a kɛra Nafolow lasagoli 

sɛgɛsɛgɛlikɛla ye Nafolow lasagoli sɛgɛsɛgɛlikɛli baaradaba ra ; 

- An balimancɛ Isiyaka KABORE, Matirikili 111 128 A, Nafolobaaraw 

lasagolikɛla, kilasi 1lɔ, eselɔn 10nan, a kɛra Nafolow lasagoli sɛgɛsɛgɛlikɛla 

ye Nafolow lasagoli sɛgɛsɛgɛlikɛli baaradaba ra ; 

- An balimancɛ Abubakari IDANI, Matirikili 52 157 H, Nafolobaaraw 

lasagolikɛla, kilasi 1lɔ, eselɔn 13nan, a kɛra Nafolow lasagoli sɛgɛsɛgɛlikɛla 

ye Nafolow lasagoli sɛgɛsɛgɛlikɛli baaradaba ra ; 

- An balimancɛ Gotiye Usunkiri GULA, Matirikili 228 761 D, Nafolow 

lasagoli ɛnsipɛkitɛri, kilasi 1lɔ, eselɔn 6nan, a kɛra Lizinibaara, jago ni 

bololabaara Minisiriso ka Warimarala  ni baarakɛminan jatilikɛlaba ye. 

C.  JAMANA LATANGALI MINISIRISO TƆGƆ RA 

- An balimancɛ Hato Zili Modɛsi SIYAN, Officier, a kɛra Fɛɛrɛlɔnbaga 

ladilikɛla ye, min ka baaraw ɲasinna latangalikow ma ; 

-  An balimancɛ Ɛrinɛsi KI, Matirikili 227 569 D, Polosi komisɛrijɔnjɔn,  

kilasi 2nan, eselɔn 3nan, a kɛra Baaradaw ka baarakɛsira sɛgɛsɛgɛlikɛla ye ; 

- An balimancɛ, Ɛme LANKOWANDE, Matirikili 111 448 Y, Polosi 

komisɛrijɔnjɔn, kilasi 2nan, eselɔn 3nan, a kɛra Baaradaw ka baarakɛsira 

sɛgɛsɛgɛlikɛla ye ; 

- An balimancɛ Madi WEDIRAWOGO, Matirikili 119 417 T, Polisi 

komisɛri, kilasi 2nan, eselɔn 2nan,, a kɛra Baaradaw ka baarakɛsira 

sɛgɛsɛgɛlikɛla ye ; 

- An balimancɛ Wɛndilasida S. Richard BELEM, Matirikili 111 435 P, 

Polosi komisɛrijɔnjɔn, kilasi 2nan, eselɔn 3nan, a kɛra Baaradaw ka 

baarakɛsira sɛgɛsɛgɛlikɛla ye ; 

- An balimanmuso Ivɛti NANGA, Matirikili 101 223 Z, Polosi 

komisɛrijɔnjɔn, kilasi 1lɔ, eselɔn 5nan, a kɛra Baaradaw ka baarakɛsira 

sɛgɛsɛgɛlikɛla ye ; 

- An balimancɛ Lasane WEDIRAWOGO, Matirikili 111 739 P, polisi 

liyetenan, kilasi 2nan, eselɔn 8nan, a kɛra Jamana ka polisiw kɔrɔsili 

baarakulu sɛgɛsɛgɛlikɛla ye ; 

- An balimancɛ Yewaya Alɛkisi Seyidu ZUBUGA, Matirikili 101 467 S, 

polisi liyetenan, kilasi 2nan, eselɔn 8nan, a kɛra Jamana ka polisiw kɔrɔsili 

baarakulu sɛgɛsɛgɛlikɛla ye.  

D.  JAMANA KƆKAN LASIGIDENBAARAW MINISIRISO TƆGƆ RA 

- An balimanmuso Nibɛ-Nɛɛ Sikolasitiki SOME, Matirikili 59 228 R,           

Dalaminɛla - Kuma bayɛlɛmala, kilasi 1lɔ, eselɔn 12nan, a kɛra Dalaminɛli 

ni kuma bayɛlɛmali baarada ɲamɔgɔ ye.  

E.  KUNNAFOLIJƐNSƐN, LƆNKO NI KƆRƆLENKO, 

SEKOYIRABAARA NI ƝADENLƆGƆLƆ MINISIRISO  TƆGƆ RA 

- An balimancɛ Filipu DƐNDANE, Ofisiye, a kɛra Fɛɛrɛlɔnbaga ladilikɛla 

ye min ka baaraw ɲasinna latangalikow ma; 

- An balimanmuso Serafini SOME/MILOGO, Matirikili 98 287 Z, 

Kunnafoni ni kumaɲɔgɔnya lɔnniw n’o fɛɛrɛw kɔnseye, kilasi 1lɔ, eselɔn 

8nan, a kɛra Minisiri ka nɔnabila ye; 

- An balimanmuso Nowɛli KƆNGO/SALUKA, Matirikili 216 714 W, 

Lɔnko ni kɔrɔlenkow lasagoli kɔnseye, kilasi 1lɔ, eselɔn 4nan, a kɛra Lɔnko 

ni kɔrɔlenko ani sekoyirabaaraw ɲamɔgɔba ye; 

- An balimancɛ Dɔnnibo Zakɔbu DA, Matirikili 111 119 R, Nafolobaaraw 

lasagolikɛla, kilasi 2nan, eselɔn 4nan, a kɛra Nafolow lasagoli ɲamɔgɔ ye ; 

- An balimancɛ Ɛrinɛsi DAWO, Matirikili 345 072 T, ɲadenlɔgɔlɔbaaraw 

lasagola, kilasi 1lɔ, eselɔn 4nan, a kɛra baarakɛɲɔgɔnya ni baarakɛɲɔgɔnya 

ka donɲɔgɔnnaw ɲamɔgɔ ye Maraba santiri ra, min ɲasinna Farafinna ka 

sekoyiratulonw ma (SERAVU/ Afiriki)  ; 

- An balimancɛ Inusa BELƐMU, Matirikili 117 272 Y, Kɔrɔlenfɛnw 

maraso marakoɲuman n’a kɔlasegili (lalagali) kɛbaga, kilasi 1lɔ, eselɔn 5nan, 

a kɛra sɛbɛ marataw, kunnafoni ni jatiliw lasagoli ɲamɔgɔ ye maraba 

santiri ra, min ɲasinna Farafinna ka sekoyiratulonw ma ; 

- An balimancɛ Mariselɛn ZANGO, Matirikili 216 768 G, Lɔnko ni 

kɔrɔlenkow lasagoli kɔnseye, kilasi 1lɔ, eselɔn 8nan, a kɛra Baaraw bololali 

n’o sɛgɛsɛgɛlibaaraw ni baarakalan ɲamɔgɔ ye.  

F. LIZINIBAARA, JAGO NI BOLOLABAARA MINISIRISO TƆGƆ 

RA  

- An balimancɛ Isimayɛli Saturinɛn PARE, Matirikili 313 448 D, 

Kunnafoni ni kumaɲɔgɔnya lɔnniw n’o fɛɛrɛw kɔnseye, kilasi 1lɔ,           

eselɔn 4nan, a kɛra Kumaɲɔgɔnya ni kunnafonidilaw ka donɲɔgɔnnaw 

ɲamɔgɔ ye. 
 

G.  SANFƐKALAN, LƆNNIƝINIBAARA NI LƆNNIW LAKURAYALI 

MINISIRISO TƆGƆ RA                                                                                                                         

- An balimancɛ Sanwe Medari KIYENU, Matirikili 257 263 Y, 

Lakɔlidenbaw  kalanfa lɔnniɲinila, kategori P2, jala 1lɔ, eselɔn 2nan, a kɛra 

tigiyasɛbɛw ni seereyasɛbɛw ani ɲɛya sɛmɛntiyali ɲamɔgɔ ye ; 

- An balimanmuso Punyala Awa WOBA, Matirikili 257 221 K, 

Lakɔlidenbaw  kalanfa lɔnniɲinila, kategori P2, jala 1lɔ, eselɔn 2nan, a kɛra 

Kɛnyɛrɛye Sanfɛkalansobaw ɲamɔgɔ ye; 

- An balimancɛ Basiyaka WATARA, Matirikili 271 431 Y, Lakɔlidenbaw  

kalanfa lɔnniɲinila, kategori P2, jala 1lɔ, eselɔn 2nan, a kɛra Guvɛrɛnɛman 

ka  sanfɛkalansobaw ɲamɔgɔ ye.  

III.2. FOROBABAARAW KA ƝAMƆGƆYA DILI 

Ɲɔgɔnyekulu ye lasigidenw sigi lasagolikulu nataw kɔnɔ : 

- Jamana ka jatili ni jamanadenw sɛgɛsɛgɛli kalansoba (IYƐNƐSIDE) ra, 

Sɔrɔw ni nafolokow Minisiriso tɔgɔ ra ; 

 

- Jamana ka Forobakɛnɛya kalansoba (IYƐNƐSIPE) ni Pala Dɔgɔtɔrɔsoba 

sanfɛkalansoba (P SEYASI) ra, Kɛnɛyakow lasagoli Minisiriso tɔgɔ ra ; 

 

- Wagadugu ka dunuɲajamanaw ni ɲɔgɔn cɛ sekoyirabaara lɔgɔba ni 

Burukina jamana ka sariya labɛnni baarada min ka baaraw ɲasinna 

balofɛnw gwiliya, o sumada n’o ɲaya lɔnni ma ra, Lizinibaara, jago ni 

bololabaara Minisiriso tɔgɔ ra ;  

 

- Sanfɛkalansoba Nazi BONI ra, Sanfɛkalan, lɔnniɲinibaara ni lɔnniw 

lakurayali Minisiriso tɔgɔ ra. 

A. SƆRƆW NI NAFOLOKOW MINISIRISO 

 

Ɲɔgɔnyekulu ye sariyaba kelen ta, min b’an balimancɛ Towale Sibiri SORI, 

matirikili 254 818 V, dɔgɔtɔrɔ, kɛ guvɛrɛrɛman ka lasigiden ye Jamana ka jatili 

ni jamanadenw sɛgɛsɛgɛli kalansoba (IYƐNƐSIDE) lasagolikulu kɔnɔ, 

Kɛnɛyakow lasagoli Minisiriso tɔgɔ ra, saan saba (03) fɔlɔ baara ra. 

 

B. KƐNƐYAKOW LASAGOLI MINISIRISO 

Ɲɔgɔnyekulu ye sariyaba fila (02) ta. 

Sariyaba fɔlɔ b’an balimanmuso Asɛta SAMA, matirikili 212 382 P, 

baarakɛlaw ka joow kɔrɔsila  kɛ guvɛrɛrɛman ka lasigiden ye Jamana ka 

Forobakɛnɛya kalansoba (IYƐNƐSIPE) lasagolikulu kɔnɔ, Jamanadenw ka 

baarakɛlaw Minisiriso tɔgɔ ra, saan saba (03) fɔlɔ baara ra, a sigir’an balimancɛ 

Isumayila SAWADOGO  nɔɔ na.   

 

Sariyaba filanan b’an balimancɛ Kuwaku Makuwa DA, matirikili 111 105 F, 

Nafolow lasagoli ɛnsipɛkitɛri kɛ guvɛrɛnɛman ka lasigiden ye Pala Dɔgɔtɔrɔsoba 

sanfɛkalansoba  lasagolikulu kɔnɔ, Jamanadenw ka baarakɛlaw Minisiriso tɔgɔ 

ra, saan saba (03) fɔlɔ baara ra. 

 

C. LIZINIBAARA, JAGO NI BOLOLABAARA MINISIRISO  

Ɲɔgɔnyekulu ye sariyaba fila (02) ta. 

Sariyaba fɔlɔ b’an balimanmuso Arjuma Simɔni LANKUWANDE, matirikili 

20 09 004 E, Warijatila , ka baara lakuraya k’a kɛ baarakɛlaw ka lasigiden ye 

Wagadugu ka dunuɲajamanaw ni ɲɔgɔn cɛ sekoyirabaara lɔgɔba  lasagolikulu 

kɔnɔ , saan saba (03) laban baara ra.  

 

Sariyaba filanan b’an balimanmuso Lidi ZƆNGO/SANƆN, matirikili 111 324 

L, Sɔrɔw lasagoli kɔnseye, ka baara lakuraya k’a kɛ guvɛrɛnɛman  ka lasigiden 

ye Burukina jamana ka sariya labɛnni baarada min ka baaraw ɲasinna balofɛnw 

gwiliya, o sumada n’o ɲaya lɔnni ma lasagolikulu kɔnɔ ,Lizinibaara, jago ni 

bololabaara Minisiriso  tɔgɔ ra, saan saba ( 03) laban baara ra. 

 

D. SANFƐKALAN, LƆNNIƝINIBAARA NI LƆNNIW LAKURAYALI 

MINISIRISO      

Ɲɔgɔnyekulu ye sariyaba kelen (01) ta, min bi mɔgɔ nataw sigi Sanfɛkalansoba 

Nazi BONI lasagolikulu kɔnɔ, saan saba(03) fɔlɔ baara ra. 

 

 GUVƐRƐNEMAN KA LASIGIDEN 

Kititigɛkow  lasagoli Minisiriso tɔgɔ ra :  

- An balimancɛ Adama KAFANDO, matirikili 130 307 L, sariyatigi. 

 

GUYIRIKO MARABAKULU  JƐNKULU KA LASIGIDEN 

- An balimancɛ Burahima ZƐRIBA, matirikili  97 451 J, Kititigɛsɛbɛdonla 

ɲamɔgɔ.                                                                                                                     

 

                                                            Guvɛrɛnɛman ka kumalasela 

